Hverjar eru væntingar til hlutverks kirkjunnar í íslenskum leikskólum?

Hverjar eru væntingar leikskólans til hlutverks kirkjunnar eða ætti spurning að vera: Á kirkjan að hafa hlutverk?

Ég hef unnið við leikskóla yfir 25 ár, og tel að spurningarnar snerti þætti sem eru bæði viðkvæmir og umdeildir. 

Í rannsókn sem ég hóf í apríl s.l. sagði einn leikskólakennari, tíma vera kominn til að hefja umræðuna. 

Sjálf tel ég málefnið verða sífellt viðkvæmara og umdeildara eftir því sem margbreytileikinn eykst í samfélaginu. Og þess vegna jafnframt aðkallandi að ræða og fjalla um. Þegar ég hóf störf í leikskólum rekur mig ekki minni til þess að prestar reyndu á einn eða annan hátt að verða fastur hluti af dagskrá/námskrá leikskólanna. Rétt er að í mörgum leikskólum er áralöng hefð fyrir heimsókn í kirkju með börnin á Aðventunni. Samkvæmt minni bestu vissu var það eina formlega sambandið sem flestir leikskólar áttu við kirkjuna. Fyrir um hálfum öðrum áratug fer þetta að breytast og heyrast af meira og formlegra samstarfi milli leikskóla og kirkju í einstaka leikskólum.

Ég spurði leikskólastjóra í einum leikskóla sem hefur skipulagt mánaðarlegar heimsóknir frá kirkjunni yfir vetrarmánuðina í nokkuð mörg ár, hvernig þetta samband hefði komið til. Sagði hún að áður hafi verið venja að fara í árlega kirkjuheimsókn á Aðventunni en hún ekki talið það vera nóg. Hún tók því upp viðræður við sóknarprestinn um meira og formlegar samstarf. Samdist þeim um að presturinn kæmi og væri með 30 mínútna helgistund með börnunum einu sinni í mánuði yfir vetrartímann. Segist hún spyrja hvert foreldri hvort þeir setja sig upp á móti þátttöku barnanna í þessari helgistund. Enn hefur ekkert foreldri gert það. 

Í öðrum leikskóla sagði leikskólastjóri að á hverju hausti bæri hún upp heimsóknirnar á foreldrafundi á haustin. Ekkert foreldri hefði mótmælt.

Það getur líka stundum verið holt að skoða hlutina eins og þeir snúa við foreldrum. Fyrir nokkru gaf sig á tal við mig móðir og sagði mér af samskiptum sínum við leikskólann vegna kirkjuheimsókna. Móðirin sem stendur utan trúfélaga vildi ekki að hennar dóttir tæki þátt í kirkjuheimsókn á Aðventu, ekkert mál sagði starfsfólkið hún þarf ekkert að fara.
Það sem gerðist síðan er að hún var skilin ein eftir í leikskólanum með starfsmanni sem átti að sjá um hana. Litla stúlkan grét og skildi ekkert í af hverju hún var skilin eftir útundan. Af hverju hún mátti ekki taka þátt í skemmtun hinna. Í leikskóla sem leggur áherslu á leikskóla án aðgreiningar, þar sem réttur hvers barns er virtur, var útskúfun raunveruleikinn. Næsta ár ákvað móðirin gegn betri vitund að barnið ætti að taka þátt í kirkjuheimsókninni. Þetta veit ég er ekki einstakt tilfelli.

Reyndar sagði mér einn leikskólastjóri að í hennar leikskóla væru þær mjög meðvitaðar og færi til dæmis aldrei öll deildin í einu í kirkjuheimsókn. Þannig væri það ekki áberandi að einhver börn væru ekki að fara.

En mín spurning er: Er verið að gefa foreldrum raunverulegt val? 

Best er að taka strax fram að ég skil vel þá hefð sem hefur skapast í mörgum skólum að heimsækja kirkjur á Aðventu. Skil að þessar heimsóknir eiga sér djúpar rætur í þjóðarmenningunni. Sjálf gerði ég þetta ekki sem leikskólastjóri en ég hvorki fordæmi né set mig í dómarasæti gangvart þessum hefðum. 

Hitt á ég erfiðara með að skila hvernig stendur á að prestar hafa á seinustu árum verið að reyna að seilast inn á námskrá leikskólanna. (veit ég þess dæmi að prestar hafa að fyrra bragði verið að óska eftir að koma og tryggja tengsl leikskóla og kirkju). Ég tel ég það til langs tíma geta skaðað kirkjuna. Ég tel þetta bera merki um vanvirðingu og jafnvel ágengni. Frá mínum sjónarhóli lítur þetta út eins og kirkjan sé hrædd, hrædd við að foreldrar ali ekki börn sín upp í guðsótta og góðum sið, þess vegna verði kirkjan að stunda trúboð í leikskólum landsins. 

2001 gerðist það hér í Reykjavík að foreldrar leikskólabarns kvörtuðu til Leikskóla Reykvíkur um það sem þau töldu vera kristið trúboð í leikskólanum. Vill svo til að þetta gerðist í mínum eigin söfnuði. Prestarnir sendu leikskólum Reykjavíkur bréf þar sem kom fram að þessi háttur hefur verið á s.l. 10 ár. Segja þeir starfsmann safnaðarins segja börnunum sögur með kristilegum boðskap og fara með bænir með þeim. Rökin sem prestarnir gefa er m.a. er að í fjölmenningar samfélögum sé mikilvægt að leggja drög að gagnkvæmri virðingu og hluti af því sé að virða annarra trúarbrögð.

Þessu síðasta er ég sammála en ég efast um aðferðafræðina. Eftir minni bestu vitund hefur opinbert bænahald, eða það að fara með bænir upphátt í hóp ekki verið hluti af samfélaginu nema ef til vill þegar foreldrar fara með kvöldbænir með börnunum.

Upphaflega þegar ég var að undirbúa mig undir þennan fyrirlestur heimsótti ég ömmu mína sem er 91 árs, og spurði hana um hvernig hennar bænahaldi væri háttað. Sagði hún mér að það fyrsta sem hún gerði þegar hún vaknaði á morgnana væri að lesa vers í biblíunni, á eftir ætti hún í persónulegri samræðu við guð þar sem hún bæði, fjölskyldunni, vinum og öllum sem ættu um sárt að binda, blessunar. Þetta er líka það síðasta sem hún gerir á hverju kvöldi áður en hún fer að sofa. Ég hef alltaf vitað að amma mín er trúuð kona. En samt hef ég aldrei heyrt hana biðja bænir upphátt nema þegar hún ákvað að kenna mér bænir sem barn og við kirkjulegar athafnir í fjölskyldunni, svo sem skírn, fermingar, brúðkaup og jarðafarir. Tel ég að fyrir flesta Íslendinga sé sambandinu við trúna og kirkjuna háttað svipað. 

Þegar ég spurði einum leikskóla hvers vegna þau teldu þessi sterku tengsl við kirkjuna nauðsynleg, var svarið að um 90% allra barna væru skírð og að skírn fylgdi sú ábyrgð að ala börn upp í kristinni trú og siðfræði. Ennfremur var nefnt að þar sem kirkjan er þjóðkirkja leggi það starfsfólki ákveðnar skyldur á herðar. Leit starfsfólk því á það sem kristilega skyldu sína að stuðla að samstarfi við kirkjuna. Er þetta sjónarmið í raun í samræmi við það sem prestarnir sögðu í bréfi sínu til Leikskóla Reykjavíkur en þar vitna þeir í skírnarsáttmálann (Mt. 18:19-12).

Leikskólar á Íslandi eru að stærstum hlut bæði í eign og reknir af sveitarfélögum, að stærstum hluta borgaðir af skattfé. Spyrja má hvort það að skólar eru reknir af opinberu fé gefi eitt og sér prestum rétt til að ástunda kristið helgihald í leikskólum.

Ég spyr sjálfa mig hvort það geti réttlætt kristilega boðun í samstarfi við presta og söfnuði að flest börn í leikskólum eru skírð. Sjálf tel ég það vera hluti af boðun hinnar Evangelísku Lútersku kirkju að einstaklingar séu sjálfir ábyrgir fyrir trú sinni. Að þar af leiðandi liggi bæði rétturinn og ábyrgðin hjá foreldrum. Í öllum kirkjum jafnvel jafn einsleitum og hin íslenska þjóðkirkja hefur löngum verið er alltaf munur á túlkun einstaklinga og líka presta á hvernig þeir boða orð Biblíunnar. 

Bakgrunnur og kennisetningar einstaka presta eru mismundi og sjálf veit ég að ég get ekki fellt mig við hvernig sumir prestar koma boðskapnum á framfæri. Og ég trúi því einlæglega að það sé réttur foreldra að velja hvaða biblíulega túlkun börn þeirra eru alin upp við. 

Ég tel að með því að hafa skipulegt samstarf við kirkjuna um helgihald í leikskólum sér verið að brjóta á rétti foreldra.  Vísa ég til þess sem ég sagði hér að framan um að foreldra kæri sig ekki um að börn þeirra finnist þeim hafnað eða útskúfað á einn eða annan hátt. Jafnvel þegar foreldrar segjast ekki setja sig upp á móti má velta fyrir sér hverjar hvatir þeirra til þess eru. 

Að lokum er vert að minnast á að kirkjan hefur leikið stórt hlutverk í sögu þjóðarinnar. Flest erum við alin upp við sögur og venjur sem á einn eða annan hátt tengjast kristni. Sjálf ólst ég upp í Skagafirði, ein mín fyrsta minning er tengd umhverfi mínu, um Drangey og sögunni af Guðmundi góða biskup á Hólum í Hjaltadal. Mér er sérstaklega minnisstæð sagan af því þegar Guðmundir var beðin um að blessa eyjuna fyrir sigmen. Hann gerir það þangað til að hann kemur að bergi einu. Kemur þá út risahönd og sker á togið, nema einn þráð sem hann hafði margblessað. Heyrir hann rödd úr berginu segja: Að nú sé nóg komið, einhverstaðar verði vondir að vera. Hætti þá Guðmundur og eftir þetta er berg þetta nefnt Heiðnaberg. En hvers vegna er ég að rifja upp þessa sögu? Sem barn teiknaði ég endalausar myndir af atvikinu, ég trúi því staðfastlega að kirkjan, menning okkar og saga séu samofin. Ég tel líka að sá boðskapur sem ég fékk  í tengslum við þessa sögu sé að í öllum samfélögum verði að vera rými fyrir alla, hvert okkar eigi sér sinn stað og rétt.

Kirkjan í barnsaugum

Hluti af samsýningu leikskóla Akureyrar, Bær í barnsaugum í júní 2004

Myndir teknar á Glerártorgi

